
Dell'Aneide Canto vi.





17.





E vui Dei, e vui Dee, si maje v’affese

De Troja la soperva Monarchia, 

Mo che chesta non vale no tornese, 

Perdonatele vui pe cortesia.

E tu Santa Sebilla a nui cortese, 

Che saje lo tutto de la sciorte mia.

Dimmello, bene mio, si non te’ncresce, 

Sto regno, che m’aspetta, è carne, o pesce?

Dimme, sta gente mia, sti Dei Penate, 

Che fujeticcie pe ’nfì a mò sò jute

Co nui autri sbannite, e spatriate, 

Sarranno a Talia mò li benvenute?

Ad Apollo, e Diana fravecate

(Si a sta facenna me darranno ajute)

Tempie farranno, e arche trionfale, 

E a te porzì no tempio prencepale.

E l’aracole tuoje nce scrivarrimmo

A lastre d’oro, e se consegnaranno

A Saciardote, che nc’assegnarrimmo, 

E sacrefitie a te sempe farranno.

Mà, vì, le toe resposte non volimmo

Scritte a le frunne, ca se ne jarranno

Juoco de viente, e sulo le vorria

Da ssa vocca addorosa, o Vava mia.

Mà chella, che già ’n cuollo se senteva

Apollo grasso, e gruosso, e ne sudava, 

Pe jettare lo piso, se storceva, 

Correva pe la grotta, e s’affannava.

Mà Febbo tanto chiù se le stregneva

Adduosso, e lo forore l’ammaccava:

La vocca le ’mbrigliaje mozzecatara, 

E addomaje sta polletra caucetara.

